
Contigo Navarra-Zurekin Nafarroa talde parlamentarioko foru parlamentari Miguel Garrido Solak, Parlamentuko Erregelamenduan ezartzen denaren babesean, honako mozio hau aurkezten du, Osoko Bilkuran eztabaidatzeko: 
Eskatzen dugu mozio hau betetzeari buruzko jarraipena Nafarroako Parlamentuko Lehendakaritza eta Berdintasun Batzordean egin dadila. 
Zioen azalpena 
2011ko irailaren 7an, Diputatuen Kongresuak konstituzio-erreforma bat onetsi zuen PSOEren eta PPren talde parlamentarioen akordio bati esker (PPren taldean UPN ere zegoen). Erreforma horren bidez, erabateko lehentasuna eman zitzaion zor publikoaren kapitala eta interesak ordaintzeari; hortaz, Estatuaren hartzekodunen interesen mende jarri ziren Estatuaren zuzenbide-estatu sozial eta demokratikoaren izaera eta balio gorenak, Konstituzioaren 1. artikuluaren 1. apartatuan1 ezarriak.
Erreforma horrek orobat ezarri zuen aurrekontu-egonkortasun neoliberala, zeinak bilatzen baitu, ekonomia pribaturako finantza-kontrola desarautu bidenabar, arautu eta are konstituzionalizatzea administrazio publikoen zerga- nahiz finantza-politikarako mugak.
Geroago, 2012ko apirilaren 30ean, Diputatuen Kongresuak Aurrekontu Egonkortasunari eta Finantza Iraunkortasunari buruzko apirilaren 27ko 2/2012 Lege Organikoa onetsi zuen; oraingoan, eskuinaren botoekin soilik (PP, UPN, CIU, UPyD eta Foro Asturias). 135. artikuluak jada aurreikusten zuen lege hori, erreforma horretan ezarritako printzipioak garatzeko tresna gisa, baina Alderdi Popularrak erabaki zuen koska bat estutzeko baliatzea legea eta gastu-araua gehitzea aurrekontu-egonkortasunaren betebeharrari. Politika publiko berriak bultzatzeko ahalmena mugatzea da gastu-arauaren helburu nagusia, administrazio publiko guztiei mugatzea hain zuzen ere, autonomia-erkidegoen eta toki-entitateen finantza-autonomia urratuta hartara, eta eraso zuzena eginda gure erkidegoaren autogobernuari. 
Horregatik guztiagatik, eta askatasuna, justizia, berdintasuna eta pluralismo politikoa ordenamendu juridikoaren balio goren modura berreskuratzearren zorraren interesak eta kapitala ordaintzearen gainetik, gure foru-erkidegoaren autogobernua aldeztearren eta ideologia neoliberalaren juridifikazioari aurre egitearren, honako erabaki-proposamen hau aurkezten dugu:
· Nafarroako Parlamentuak Diputatuen Kongresua premiatzen du Espainiako Konstituzioaren 135. artikulua alda dezan 2011ko irailaren 7ko erreforma zuzentzeko eta zorraren nahiz horren interesen ordainketari dagokionez berriro izan daitezen goi balioak askatasuna, justizia, berdintasuna eta pluralismo politikoa, zeinek Espainiako estatuaren zuzenbidearen izaera sozial eta demokratikoa osatzen baitute. 
· Nafarroako Parlamentuak Diputatuen Kongresua premiatzen du 2/2012 Lege Organikoa indargabetu dezan, autonomia-erkidegoen eta toki-entitateen finantza-autonomia eta gure foru-erkidegoaren autogobernua errespetatuz eta administrazio publikoei politika publikoak bultzatzeko ahalmena mugatzen dien gastu-araua kenduz ordenamendu juridikotik. 
Iruñean, 2025eko otsailaren 5ean
Foru parlamentaria: Miguel Garrido Sola
	
1 Espainia zuzenbide-estatu sozial eta demokratiko gisa eratzen da, bere ordenamendu juridikoaren balio gorentzat hartzen dituelarik askatasuna, justizia, berdintasuna eta pluralismo politikoa. 
